
Vilmund Jacobsen

Eystan fyri Gjáar kirkju og 
beint við Elementvirkið í 
bygdini ger Sunda kommuna 
nú kampingøki, har pláss 
verður fyri stívliga 20 kamp­
ingvognum.

Sofus D. Johannesen, 
sum umboðar Gjógv í Sunda 
kommunu, sigur, at økið upp­
runaliga er lagt av til ídnað.

- Men, vit mugu síggja í 
eyguni, at her fer neyvan at 
henda tað stóra, og tí kunnu 
vit eins væl gera brúk av 
økinum til kamping. Eg haldi, 
at fólk í bygdini eru fegin um, 
at hetta økið verður brúkt til 
ferðavinnuendamál.

Hann sigur, at einki skipað 
kampingøki hevur verið í 
bygdini, men nú kemur hesin 
parturin av ferðavinnuni 
undir skipaði viðurskifti.

- Her verða allir neyðugir 
fasilitetir við el, vatni og 
kloakk. Nú er so nógv liðið út 
á summarið, og tí er neyvan 
hugsandi, at økið verður 
brúkt tað stóra tað, ið eftir er 
av hesi sesongini.

Asfalt seinni
Sofus D. Johannesen vísir 
á, at kampingøkið við Gjógv 
neyvan verður asfaltterað 
í hesum umfari, men økið 
verður slættað, og tí kann tað 
takast í brúk um stutta tíð.

- Áður hevur tað verið so­
leiðis, at kampingvognar hava 
staðið á tilvildarligum støðum 
við Gjógv, og vit fegnast um, 
at hesi viðurskifti nú verða 
skipað, eins og vit rokna við, 
at áhugin fyri kamping við 
Gjógv verður nógv størri, nú 
hesir karmarnir verða í lagi.

Sofus D. Johannesen vísir 
á, at nýggja kampingøkið, 
sum nú verður gjørt við 
Gjógv, neyvan verður tað ein­
asta í Sunda kommunu, sum 
tíðir líður.

- Her eru eisini aðrir 
møguleikar, og eg vænti, at 
aðrir møguleikar eisini verða 
skaptir fyri kamping í komm­
ununi, sigur hann.

Kampingøki til 
stívliga 20 vognar 
við Gjógv
KAMPING Tað er rættiliga vorðið ein dilla í Føroyum 
at ferðast kring landið við kampingvogni. Nú verða 
eisini góðir møguleikar skaptir til kamping við Gjógv

Gjógv fær nú góðar umstøður at bjóða fólki, sum ætla at leita sær til bygdar við kampingvogni
Mynd: Birgir W. Høgnesen

Fríggjadagin visti Fiska­
marknaður Føroya at 
siga, at tvey línuskip, sum 
hava roynt á Flemish Kap, 
landaðu. 

Annars hava flestu 
línuskip ligið seinastu 
tíðina, men nú eru skipini 
byrjaði at røra upp á seg 
aftur, sum tikið verður 
til.

– Vit vænta tí, at onkur 
línuskip fara út aftur í 
næstum.

Um útróður, sigur 
marknaðurin, at streym­
urin verður hampiligur, 
og útlit eru eisini til, at 
veðrið verður gott.

– Tí vænta vit eisini 
nakað av útróðri teir 
næstu dagarnar.

Lagt verður aftrat, at 
útróðrarbátarnir fáa eina 
blanding av toski, hýsu 
og hvítingi, og onkur út­
róðrarbátur roynir eisini 
við kalvalínu.

Um partrolararnar 
sigur marknaðurin, at 
fimm pør fiska upsa, eitt 
par fiskar svartkalva og 
kongafisk, trý pør fiska 
gulllaks og tvey pør fiska 
makrel.

Um djúpvatnstrolar­
arnar sigur marknaðurin, 
at ein fiskar svartkalva 
og kemur møguliga inn at 
landa síðst í hesi vikuni.

– Restin av djúp­
vatnstrolarunum fiska 
makrel, verður sagt á 
Fiskamarknaði Føroya.

Fiskiflotin 
er í ymisk­
ari veiði

Í vikuskiftinum fekk løg­
reglan eina fráboðan um 
yvirháling í Norðoyatunli­
num. 

– Tað var ein bilførari, 
sum boðaði frá, at hann 
varð yvirhálaður stutt eftir 
at vera farin inn í tunnilin 
klaksvíksmegin.

Løgreglan sigur, at bil­
førarin sá bókstavirnar, 
men ikki tølini á nummar­

plátuni.
– Hinvegin sá bilførarin, 

sum boðaði frá, at hetta var 
ein hýruvognur, og tí tók tað 
ikki langa tíð hjá okkum at 
finna fram til rætta føraran, 
sigur løgreglan.

Um 07.30-tíðina sunn­
umorgunin tók løgreglan 
eisini ein bilførara Millum 
Fjarða í Eysturoy fyri at 
koyra við kenning.

Yvirhálaði 
í tunli
Ein bilførari yvirhálaði í 
Norðoyatunlinum, og ein 
annar bilførari varð tikin fyri 
rúsdrekkakoyring í Eysturoy

Brúkaraumboðið hevur 
almannakunngjørt leið­

reglur fyri marknaðarføring 
av prísi. Sambært lóg skal 
Brúkaraumboðið royna at ávirka 
vinnurekandi við at gera og al­
mannakunngera leiðreglur um 
marknaðarføring á økjum, sum 
hava stóran týdning, serliga fyri 
brúkaran.

Ampi av kinesiskum lampum 
Kinesiskar lampur eru til stóran 
ampa. Tað boðar MRCC frá. 
Seinastu árini er tað vorðið alt 
meira vanligt at senda kinesiskar 
lampur upp, tá okkurt serligt er á 
skránni.


